
DashamahavidyAstotram

ದಶಮಹಾವಿದ್ಯಾಸ್ತೋತ್ರಂ

ಶ್ರೀಪಾರ್ವತ್ಯುವಾಚ -

ನಮಸ್ತುಭ್ಯಂ ಮಹಾದೇವ!ವಿಶ್ವನಾಥ !ಜಗದ್ಗುರೋ ! .

ಶ್ರುತಂ ಜ್ಞಾನಂ ಮಹಾದೇವ !ನಾನಾತಂತ್ರ ತವಾನನತ್ ..

ಇದಾನೀಂ ಜ್ಞಾನಂ ಮಹಾದೇವ ! ಗುಹ್ಯಸ್ತೋತ್ರಂ ವದ ಪ್ರಭೋ ! .

ಕವಚಂ ಬ್ರೂಹಿ ಮೇ ನಾಥ !ಮಂತ್ರಚೈತನ್ಯಕಾರಣಂ ..

ಮಂತ್ರಸಿದ್ಧಿಕರಂ ಗುಹ್ಯಾದ್ಗುಹ್ಯಂಮೋಕ್ಷೈಧಾಯಕಂ .

ಶ್ರುತ್ವಾ ಮೋಕ್ಷಮವಾಪ್ನೋತಿ ಜ್ಞಾತ್ವಾ ವಿದ್ಯಾಂ ಮಹೇಶ್ವರ ! ..

ಶ್ರೀ ಶಿವ ಉವಾಚ -

ದುರ್ಲಭಂ ತಾರಿಣೀಮಾರ್ಗಂ ದುರ್ಲಭಂ ತಾರಿಣೀಪದಂ .

ಮಂತ್ರಾರ್ಥಂ ಮಂತ್ರಚೈತನ್ಯಂ ದುರ್ಲಭಂ ಶವಸಾಧನಂ ..

ಶ್ಮಶಾನಸಾಧನಂಯೋನಿಸಾಧನಂ ಬ್ರಹ್ಮಸಾಧನಂ .

ಕ್ರಿಯಾಸಾಧನಕಂ ಭಕ್ತಿಸಾಧನಂ ಮುಕ್ತಿಸಾಧನಂ ..

ತವ ಪ್ರಸಾದಾದ್ದೇವೇಶಿ!ಸರ್ವಾಃ ಸಿದ್ಧ್ಯಂತಿ ಸಿದ್ಧಯಃ .
ಓಂ ನಮಸ್ತೇ ಚಂಡಿಕೇ ಚಂಡಿ ಚಂಡಮುಂಡವಿನಾಶಿನಿ .

ನಮಸ್ತೇ ಕಾಲಿಕೇ ಕಾಲಮಹಾಭಯವಿನಾಶಿನಿ .. 1..

ಶಿವೇ ರಕ್ಷ ಜಗದ್ಧಾತ್ರಿ ಪ್ರಸೀದ ಹರವಲ್ಲಭೇ .

ಪ್ರಣಮಾಮಿ ಜಗದ್ಧಾತ್ರೀಂ ಜಗತ್ಪಾಲನಕಾರಿಣೀಂ .. 2..

ಜಗತ್ ಕ್ಷೋಭಕರೀಂ ವಿದ್ಯಾಂ ಜಗತ್ಸೃಷ್ಟಿವಿಧಾಯಿನೀಂ .

ಕರಾಲಾಂ ವಿಕಟಾಂ ಘೋರಾಂ ಮುಂಡಮಾಲಾವಿಭೂಷಿತಾಂ .. 3..

ಹರಾರ್ಚಿತಾಂ ಹರಾರಾಧ್ಯಾಂ ನಮಾಮಿ ಹರವಲ್ಲಭಾಂ .

ಗೌರೀಂ ಗುರುಪ್ರಿಯಾಂ ಗೌರವರ್ಣಾಲಂಕಾರಭೂಷಿತಾಂ .. 4..

ಹರಿಪ್ರಿಯಾಂ ಮಹಾಮಾಯಾಂ ನಮಾಮಿ ಬ್ರಹ್ಮಪೂಜಿತಾಂ .

ಸಿದ್ಧಾಂ ಸಿದ್ಧೇಶ್ವರೀಂ ಸಿದ್ಧವಿದ್ಯಾಧರಂಗಣೈರ್ಯುತಾಂ .. 5..

ಮಂತ್ರಸಿದ್ಧಿಪ್ರದಾಂಯೋನಿಸಿದ್ಧಿದಾಂ ಲಿಂಗಶೋಭಿತಾಂ .

ಪ್ರಣಮಾಮಿಮಹಾಮಾಯಾಂ ದುರ್ಗಾಂ ದುರ್ಗತಿನಾಶಿನೀಂ .. 6..

ಉಗ್ರಾಮುಗ್ರಮಯೀಮುಗ್ರತಾರಾಮುಗ್ರಗಣೈರ್ಯುತಾಂ .

ದಶಮಹಾವಿದ್ಯಾಸ್ತೋತ್ರಂ

ನೀಲಾಂ ನೀಲಘನಶ್ಯಾಮಾಂ ನಮಾಮಿ ನೀಲಸುಂದರೀಂ .. 7..

ಶ್ಯಾಮಾಂಗೀಂ ಶ್ಯಾಮಘಟಿತಾಂ ಶ್ಯಾಮವರ್ಣವಿಭೂಷಿತಾಂ .

ಪ್ರಣಮಾಮಿ ಜಗದ್ಧಾತ್ರೀಂ ಗೌರೀಂ ಸರ್ವಾರ್ಥಸಾಧಿನೀಂ .. 8..

ವಿಶ್ವೇಶ್ವರೀಂ ಮಹಾಘೋರಾಂ ವಿಕಟಾಂ ಘೋರನಾದಿನೀಂ .

ಆದ್ಯಾಮಾದ್ಯಗುರೋರಾದ್ಯಾಮಾದ್ಯನಾಥಪ್ರಪೂಜಿತಾಂ .. 9..

ಶ್ರೀಂ ದುರ್ಗಾಂ ಧನದಾಮನ್ನಪೂರ್ಣಾಂ ಪದ್ಮಾಂ ಸುರೇಶ್ವರೀಂ .

ಪ್ರಣಮಾಮಿ ಜಗದ್ಧಾತ್ರೀಂ ಚಂದ್ರಶೇಖರವಲ್ಲಭಾಂ .. 10..

ತ್ರಿಪುರಾಂ ಸುಂದರೀಂ ಬಾಲಾಮಬಲಾಗಣಭೂಷಿತಾಂ .

ಶಿವದೂತೀಂ ಶಿವಾರಾಧ್ಯಾಂ ಶಿವಧ್ಯೇಯಾಂ ಸನಾತನೀಂ .. 11..

ಸುಂದರೀಂ ತಾರಿಣೀಂ ಸರ್ವಶಿವಾಗಣವಿಭೂಷಿತಾಂ .

ನಾರಾಯಣೀಂ ವಿಷ್ಣುಪೂಜ್ಯಾಂ ಬ್ರಹ್ಮವಿಷ್ಣುಹರಪ್ರಿಯಾಂ .. 12..

ಸರ್ವಸಿದ್ಧಿಪ್ರದಾಂ ನಿತ್ಯಾಮನಿತ್ಯಾಂ ಗುಣವರ್ಜಿತಾಂ .

ಸಗುಣಾಂ ನಿರ್ಗುಣಾಂ ಧ್ಯೇಯಾಮರ್ಚಿತಾಂ ಸರ್ವಸಿದ್ಧಿದಾಂ .. 13..

ವಿದ್ಯಾಂ ಸಿದ್ಧಿಪ್ರದಾಂ ವಿದ್ಯಾಂ ಮಹಾವಿದ್ಯಾಂ ಮಹೇಶ್ವರೀಂ .

ಮಹೇಶಭಕ್ತಾಂ ಮಾಹೇಶೀಂ ಮಹಾಕಾಲಪ್ರಪೂಜಿತಾಂ .. 14..

ಪ್ರಣಮಾಮಿ ಜಗದ್ಧಾತ್ರೀಂ ಶುಂಭಾಸುರವಿಮರ್ದಿನೀಂ .

ರಕ್ತಪ್ರಿಯಾಂ ರಕ್ತವರ್ಣಾಂ ರಕ್ತಬೀಜವಿಮರ್ದಿನೀಂ .. 15..

ಭೈರವೀಂ ಭುವನಾಂ ದೇವೀಂ ಲೋಲಜಿಹ್ವಾಂ ಸುರೇಶ್ವರೀಂ .

ಚತುರ್ಭುಜಾಂ ದಶಭುಜಾಮಷ್ಟಾದಶಭುಜಾಂ ಶುಭಾಂ .. 16..

ತ್ರಿಪುರೇಶೀಂ ವಿಶ್ವನಾಥಪ್ರಿಯಾಂ ವಿಶ್ವೇಶ್ವರೀಂ ಶಿವಾಂ .

ಅಟ್ಟಹಾಸಾಮಟ್ಟಹಾಸಪ್ರಿಯಾಂ ಧೂಮ್ರವಿನಾಶಿನೀಂ .. 17..

ಕಮಲಾಂ ಛಿನ್ನಭಾಲಾಂಚ ಮಾತಂಗೀಂ ಸುರಸುಂದರೀಂ .

ಷೋಡಶೀಂ ವಿಜಯಾಂ ಭೀಮಾಂ ಧೂಮಾಂಚ ವಗಲಾಮುಖೀಂ .. 18..

ಸರ್ವಸಿದ್ಧಿಪ್ರದಾಂ ಸರ್ವವಿದ್ಯಾಮಂತ್ರವಿಶೋಧಿನೀಂ .

ಪ್ರಣಮಾಮಿ ಜಗತ್ತಾರಾಂ ಸಾರಾಂಚ ಮಂತ್ರಸಿದ್ಧಯೇ .. 19..

ಇತ್ಯೇವಂಚ ವರಾರೋಹೇ ಸ್ತೋತ್ರಂ ಸಿದ್ಧಿಕರಂ ಪರಂ .

ಪಠಿತ್ವಾ ಮೋಕ್ಷಮಾಪ್ನೋತಿ ಸತ್ಯಂ ವೈ ಗಿರಿನಂದಿನಿ .. 20..

ಕುಜವಾರೇ ಚತುರ್ದಶ್ಯಾಮಮಾಯಾಂ ಜೀವವಾಸರೇ .

ಶುಕ್ರೇ ನಿಶಿಗತೇ ಸ್ತೋತ್ರಂ ಪಠಿತ್ವಾ ಮೋಕ್ಷಮಾಪ್ನುಯಾತ್ ..

ತ್ರಿಪಕ್ಷೇ ಮಂತ್ರಸಿದ್ಧಿ ಸ್ಯಾತ್ಸ್ತೋತ್ರಪಾಠಾದ್ಧಿ ಶಂಕರಿ .

ಚತುರ್ದಶ್ಯಾಂ ನಿಶಾಭಾಗೇ ನಿಶಿ ಭೌಮೇಽಷ್ಟಮೀದಿನೇ ..

ನಿಶಾಮುಖೇ ಪಠೇತ್ಸ್ತೋತ್ರಂ ಮಂತ್ರ ಸಿದ್ಧಿಮವಾಪ್ನುಯಾತ್ .

ಕೇವಲಂ ಸ್ತೋತ್ರಪಾಠಾದ್ಧಿ ತಂತ್ರಸಿದ್ಧಿರನುತ್ತಮಾ .

ಜಾಗರ್ತಿ ಸತತಂ ಚಂಡೀ ಸ್ತವಪಾಠಾದ್ಭುಜಂಗಿನೀ ..

(ಕಾಲೀ ತಾರಾ ಮಹಾವಿದ್ಯಾ ಷೋಡಶೀ ಭುವನೇಶ್ವರೀ .

ಭೈರವೀ ಛಿನ್ನಮಸ್ತಾ ಚ ವಿದ್ಯಾ ಧೂಮವತೀ ತಥಾ ..

ಬಗಲಾ ಸಿದ್ಧವಿದ್ಯಾ ಚ ಮತಂಗೀ ಕಮಲಾತ್ಮಿಕಾ .

ಏತಾ ದಶಮಹಾವಿದ್ಯಾಃ ಸಿದ್ಧ್ಯವಿದ್ಯಾಃ ಪ್ರಕೀರ್ತಿತಾಃ ..)
ಇತಿ ಮುಂಡಮಾಲಾತಂತ್ರೋಕ್ತ ಪಂಚದಶಪಟಲಾಂತರ್ಗತಂ
ದಶಮಹಾವಿದ್ಯಾಸ್ತೋತ್ರಂ ಸಂಪೂರ್ಣಂ ..

(ಏಕಾದಶಪಟಲೇ ಮಹಾವಿದ್ಯಾಸ್ತೋತ್ರಂ)
NA

